
PUSAT PENGAJIAN PENGKOMPUTERAN (SOC) TEROKA POTENSI KERJASAMA PENYELIDIKAN DENGAN BEIJING JIAOTONG UNIVERSITY (BJTU)
 

 
UUM ONLINE: Beijing, China, 16 - 22 Ogos 2026 - Pusat Pengajian Pengkomputeran (SOC), Universiti Utara Malaysia (UUM) telah mengadakan lawatan
akademik ke Beijing Jiaotong University (BJTU), China, dari 16 hingga 22 Ogos 2026 bagi memperkukuh jaringan kerjasama akademik dan penyelidikan antara
kedua-dua universiti.
 
Lawatan tersebut dilaksanakan atas jemputan Profesor Yuan Xue dari School of Automation and Intelligence, Beijing Jiaotong University, yang turut menjemput
calon PhD, Gao Ruilai. Lawatan selama seminggu itu merangkumi beberapa aktiviti akademik termasuk penyampaian syarahan, perbincangan berkaitan potensi
penyelidikan bersama serta penerokaan peluang mewujudkan kerjasama makmal antarabangsa antara BJTU dan UUM.
 
Antara agenda utama lawatan ialah sesi perbincangan bersama Professor Yuan dan kumpulan penyelidik beliau berhubung cadangan penyelidikan serta potensi
penyelidikan bersama, khususnya dalam bidang sparse visual representation dan bidang penyelidikan berkaitan. Perbincangan ini menjadi platform untuk
bertukar pandangan mengenai hala tuju penyelidikan, pendekatan yang boleh digunakan serta peluang menghasilkan penyelidikan dan penerbitan secara
kolaboratif.

Selain perbincangan penyelidikan, Ts. Dr. Mohd Hasbullah turut terlibat dalam aktiviti perkongsian ilmu melalui syarahan akademik. Aktiviti ini membuka ruang
kepada perkongsian pengalaman penyelidikan serta pertukaran pengetahuan dengan pelajar dan penyelidik di BJTU, di samping memperkenalkan kepakaran
dan bidang penyelidikan yang dijalankan di UUM kepada komuniti akademik antarabangsa.
 
Lawatan tersebut turut memberi tumpuan kepada penerokaan kerjasama strategik jangka panjang antara UUM dan BJTU, termasuk kemungkinan kerjasama
penyelidikan, pembangunan bakat, pertukaran akademik antarabangsa serta pembentukan jaringan makmal penyelidikan bersama. Hasrat ini selaras dengan
tujuan lawatan iaitu untuk mengukuhkan kerjasama saintifik dan membina hubungan akademik jangka panjang antara kedua-dua institusi.
 
Menurut Ts. Dr. Mohd Hasbullah, lawatan akademik seperti ini amat penting dalam memperluas jaringan penyelidikan antarabangsa dan membuka peluang
kepada penyelidik serta pelajar UUM untuk terlibat dalam penyelidikan yang mempunyai impak lebih luas.
 
“Perbincangan bersama penyelidik di Beijing Jiaotong University bukan sahaja memberi ruang untuk menilai dan memperkukuh cadangan penyelidikan yang
sedang dibangunkan, malah membuka peluang kepada penyelidikan bersama, penerbitan, pertukaran kepakaran serta pembangunan jaringan penyelidikan
antara kedua-dua universiti.”
 



 
Lawatan ini juga memberi peluang untuk mengenal pasti bidang penyelidikan yang mempunyai kepentingan bersama serta mekanisme yang sesuai bagi
mengembangkan kerjasama pada masa hadapan. Usaha tersebut dijangka dapat menyumbang kepada peningkatan keterlihatan penyelidikan UUM pada
peringkat antarabangsa serta menyediakan lebih banyak peluang kepada pelajar pascasiswazah untuk mendapat pendedahan daripada jaringan penyelidik luar
negara.
 
Beijing Jiaotong University merupakan institusi yang menjadi rakan strategik berpotensi kepada UUM dalam memperluas jaringan akademik dan penyelidikan di
China. Melalui lawatan ini, kedua-dua pihak berharap hubungan yang dibina dapat diterjemahkan kepada aktiviti susulan yang lebih konkrit, khususnya dalam
bentuk projek penyelidikan bersama, penerbitan bersama, mobiliti akademik dan pelajar serta pembangunan kerjasama makmal antarabangsa.
 
Lawatan akademik pada 16 hingga 22 Ogos 2026 ini sekali gus mencerminkan komitmen SOC dalam memperkukuh pengantarabangsaan penyelidikan,
memperluas jaringan strategik dengan institusi luar negara serta meningkatkan impak kepakaran akademik UUM di peringkat global.

